
তথ্যবিবরণী                                                                               
                               নম্বর: ৩১০

মাইলস্টোনে দুর্ঘটনায় দগ্ধ শিশুদের চিকিৎসার জন্য সবকিছু বহন করবে সরকার

 


            -- অধ্যাপক ডা. মোহাম্মদ নাসির উদ্দিন
ঢাকা, ৯ শ্রাবণ (২৪ জুলাই):  
জাতীয় বার্ন ইনস্টিটিউটের পরিচালক অধ্যাপক ডা. মোহাম্মদ নাসির উদ্দিন বলেছেন, মাইলস্টোনে দুর্ঘটনায় দগ্ধ শিশুদের অনেকেই ব্লাড ডোনেশন করতে চাচ্ছেন, আবার কেউ কেউ স্কিন ডোনেশন করতে আগ্রহী। তবে হাসপাতালের সংরক্ষণে পর্যাপ্ত পরিমাণ স্কিন রয়েছে, তাই স্কিন ডোনেশন আমরা নিচ্ছি না। আমাদের পর্যাপ্ত স্কিন মজুত আছে। যদি কারো প্রয়োজন হয়, আমরা সেখান থেকেই ব্যবহার করতে পারব। অনেকেই হাসপাতালে চিকিৎসাধীন রোগীদের জন্য টাকা পাঠাতে চাচ্ছেন। এসবেরও কোনো প্রয়োজন নেই। আমাদের দগ্ধ শিশুদের চিকিৎসার জন্য যা যা লাগবে, সবকিছু সরকার বহন করবে।

আজ ঢাকায় জাতীয় বার্ন ইনস্টিটিউটে এক ব্রিফিংয়ে এসব তথ্য জানান হাসপাতালের ভারপ্রাপ্ত পরিচালক অধ্যাপক ডা. মোহাম্মদ নাসির উদ্দিন।

এ সময় অধ্যাপক ডা. নাসির উদ্দিন বলেন, আজ ক্রিটিক্যাল অবস্থায় থাকা দুই শিক্ষার্থীর মৃত্যু হয়েছে। তাদের মধ্যে একজন দুপুর ১টা ৫৫ মিনিটে এবং অন্যজন বিকেল ৪টা ৩০ মিনিটে মারা যান।

বর্তমানে ছয়জন রোগী ক্রিটিক্যাল অবস্থায় রয়েছে জানিয়ে তিনি আরো বলেন, এছাড়া ১৩ জন রোগী সিরিয়াস অবস্থায় আছে এবং তারা এখনো সেই অবস্থাতেই রয়েছে। আমরা আশা করছি, আগামী দিনগুলোতে তাদের মধ্যে কয়েকজন ইন্টারমিডিয়েট ক্যাটাগরিতে চলে আসতে পারে। বাকি ২৩ জন ইন্টারমিডিয়েট ক্যাটেগরির রোগীর মধ্যে ১৩ জনকে আমরা কেবিনে স্থানান্তর করতে পেরেছি। 

ডা. নাসির উদ্দিন আরো বলেন, একটি মাল্টিডিসিপ্লিনারি বোর্ডের মাধ্যমে বিশেষজ্ঞদের সম্মিলিত সিদ্ধান্ত অনুযায়ী চিকিৎসা দেওয়া হচ্ছে। সারা বিশ্বের বিভিন্ন দেশ থেকে সহযোগিতার আশ্বাস পাওয়া যাচ্ছে। তাছাড়া চীন ও সিঙ্গাপুর থেকে বিশেষজ্ঞ চিকিৎসকগণ আসছেন। বাচ্চাদের চিকিৎসায় আমরা কোনো দেশ বা সীমান্তভেদে পার্থক্য করছি না। যে সিদ্ধান্ত ও মতামত আমাদের বাচ্চাদের জন্য উপকার হবে, আমরা সেটাই গ্রহণ করছি।
#

শাহাদাত/সায়েম/সঞ্জীব/সেলিম/২০২৫/২২৪৫ ঘণ্টা
তথ্যবিবরণী                                                                                                           নম্বর: ৩০৯ 

জেলখানায় বন্দিদের স্বাভাবিক জীবনে ফিরে যাওয়ার ব্যবস্থা রাখতে হবে
                                                                      - ধর্ম উপদেষ্টা
ঢাকা, ৯ শ্রাবণ (২৪ জুলাই):

ধর্ম উপদেষ্টা ড. আ ফ ম খালিদ হোসেন বলেছেন, বিভিন্ন অপরাধে কারাগারে যারা আসে তারা আমাদের সমাজেরই অংশ। এখান থেকে মুক্তি পাওয়ার পর তারা যেন পুনরায় অপরাধে জড়িয়ে না পড়ে সে বিষয়ে উদ্যোগ নিতে হবে। তাদের সংশোধিত হওয়ার সুযোগ থাকতে হবে। জেলখানায় বন্দিদের স্বাভাবিক জীবনে ফিরে যাওয়ার ব্যবস্থা রাখতে হবে।
আজ ঢাকা কেন্দ্রীয় কারাগার পরিদর্শন শেষে সাংবাদিকদের ব্রিফিংকালে উপদেষ্টা এ কথা বলেন। 

ধর্ম উপদেষ্টা বলেন, এ কারাগারে ইসলামিক ফাউন্ডেশন কর্তৃক ধর্মীয় ও নৈতিক শিক্ষা চালু আছে। এখানে ইসলামিক ফাউন্ডেশনের একজন শিক্ষক কয়েদি ও হাজতিদের ইসলাম ধর্মীয় শিক্ষা দিয়ে থাকেন। কারাবন্দিদের মধ্য থেকেও কয়েকজন এ কাজে সম্পৃক্ত রয়েছে। কারা কর্তৃপক্ষের চাহিদাসাপেক্ষে এ কারাগারে আরো ধর্মীয় শিক্ষক নিযুক্ত করব। এখানে বন্দি হিন্দু সম্প্রদায়ের হাজতি ও কয়েদিদের জন্যও আমরা ধর্মীয় শিক্ষক নিযুক্ত করব।
ধর্ম উপদেষ্টা আরো বলেন, কারাগারের নিরাপত্তা ও কিছু কৌশলগত কারণে কারা অভ্যন্তরে মসজিদ, মন্দির বা অন্য কোন ধর্মীয় প্রতিষ্ঠান নির্মাণ করা সম্ভব নয়। তবে ওয়ার্ডে ওয়ার্ডে কারাবন্দিরা যাতে ধর্মচর্চা ও উপাসনা করতে পারে সেরূপ ব্যবস্থা গ্রহণের বিষয়ে কারা কর্তৃপক্ষকে অনুরোধ করা হয়েছে। এজন্য জায়নামাজ, কার্পেট ও ধর্মীয় বই-পুস্তকসহ প্রয়োজনীয় উপকরণ ধর্ম বিষয়ক মন্ত্রণালয় থেকে সরবরাহ করা হবে।
উপদেষ্টা কারাগারটির কেন্দ্রীয় মক্তব, হিফজ শাখা, লাইব্রেরি, মননচর্চা ও শরীরচর্চা কেন্দ্র, কম্পিউটার প্রশিক্ষণ সেন্টার, রন্ধনশালা, বিভিন্ন কারিগরি শাখা, ওয়ার্ড ও সেল ঘুরে দেখেন এবং হাজতি ও কয়েদিদের সাথে কথা বলেন। তিনি দ্রুততম সময়ে ঢাকা কেন্দ্রীয় কারাগারে ইসলামিক ফাউন্ডেশন থেকে ধর্মীয় বইপত্র সরবরাহের প্রতিশ্রুতি দেন।
উল্লেখ্য, ঢাকা কেন্দ্রীয় কারাগারে ২০১৮ সালের সেপ্টেম্বর থেকে ইসলামিক ফাউন্ডেশন কারা মক্তব চালু করে। বর্তমানে এ কারাগারে বারোটি মক্তব চালু আছে। গত ৩০ জুন পর্যন্ত এ মক্তবগুলো থেকে আট হাজার ২২২ জন কারাবন্দি আরবি শিক্ষা, দুই হাজার ৪৭০ জন কারাবন্দি কুরআন শিক্ষা অর্জন করেছেন। এ পর্যন্ত দুই হাজার ৫০০ বার কুরআন খতম হয়েছে।
কারাগার পরিদর্শনের সময় ইসলামিক ফাউন্ডেশনের মহাপরিচালক আঃ ছালাম খান, আইজি (প্রিজন) সৈয়দ মোঃ মোতাহের হোসেন, এআইজি (প্রিজন) জাহাঙ্গীর কবির, সিনিয়র জেল সুপার সুরাইয়া আক্তার-সহ অন্যান্য কর্মকর্তা উপস্থিত ছিলেন।
#

আবুবকর/মাহমুদুল/সায়েম/সঞ্জীব/কনক/শামীম/২০২৫/২০৫০ঘণ্টা 

তথ্যবিবরণী                                                                                                          নম্বর: ৩০৮
প্রস্তাবিত ফৌজদারি কার্যবিধি সংশোধন অধ্যাদেশ- ২০২৫
কার্যকর হলে গ্রেপ্তার ও আটক নিয়ে হয়রানি কমবে
                                           --- আসিফ নজরুল
ঢাকা, ৯ শ্রাবণ (২৪ জুলাই):

আইন মন্ত্রণালয়ের প্রস্তাবিত ফৌজদারি কার্যবিধি সংশোধন অধ্যাদেশ, ২০২৫ আজ উপদেষ্টা পরিষদ অনুমোদন করেছে বলে জানিয়েছেন, আইন, বিচার ও সংসদ বিষয়ক উপদেষ্টা ড. আসিফ নজরুল। 

আজ তাঁর ভেরিফাইড ফেসবুকে দেওয়া এক স্ট্যাটাসে উপদেষ্টা এই তথ্য জানান। এতে তিনি উল্লেখ করেন, এই আইন কার্যকর হলে গ্রেপ্তার ও আটক নিয়ে মানুষের হয়রানি অনেক কমে যাবে, পুলিশের জবাবদিহিতা বাড়বে এবং বিচার কাজ দ্রুততর হবে।

উপদেষ্টা জানান, এই আইনের উল্লেখযোগ্য দিকগুলো হচ্ছে:

পুলিশকে পরিচয় প্রকাশ করে গ্রেপ্তার করতে হবে। গ্রেপ্তার করলেই মেমোরেন্ডাম অভ্ অ্যারেস্ট পূরণ করতে হবে পুলিশকে। গ্রেপ্তারকৃতের সব আইনি সুরক্ষা প্রতিপালিত হয়েছে কি না, মেমোরেন্ডাম অভ্ অ্যারেস্টে তার চেকলিস্ট পূরণ করতে হবে, যা গ্রেপ্তারকৃত ব্যক্তির সঙ্গে ম্যাজিস্ট্রেটের সামনে উপস্থাপন করতে হবে।

 ৫৪ ধারায় পুলিশের গ্রেপ্তার করার ক্ষমতা অবারিত থাকছে না। কগনিজেবল অফেন্স পুলিশের সামনে ঘটতে হবে বা পুলিশকে সন্তুষ্ট হতে হবে যে আসামি এই অপরাধ করেছে। সন্তুষ্টির কারণ লিপিবদ্ধ করতে হবে।

 গ্রেপ্তারের পর গ্রেপ্তারকৃতের পরিবারকে যত দ্রুত সম্ভব (না হলে অবশ্যই ১২ ঘণ্টার মধ্যে) জানাতে হবে। গ্রেপ্তারকৃত ব্যক্তিকে আইনজীবীর সঙ্গে সাক্ষাতের সুযোগ দিতে হবে।

 গ্রেপ্তারকৃত ব্যক্তি বা রিমান্ডের পর আসামি অসুস্থ বা আহত হলে তাকে ডাক্তার কর্তৃক পরীক্ষা করতে হবে এবং আঘাতের কারণ নিশ্চিত হতে হবে, তার প্রয়োজনীয় চিকিৎসা দিতে হবে। এক্ষেত্রে পুলিশের দায় থাকলে ব্যবস্থা নেওয়ার বিধান যুক্ত করা হয়েছে।

যে সংস্থাই গ্রেপ্তার করুক না কেন, গ্রেপ্তারের তথ্য সংশ্লিষ্ট থানায় জিডিভুক্ত করতে হবে। প্রত্যেক থানায় ও জেলা/মেট্রো পুলিশ হেডকোয়ার্টারে প্রতিদিনের গ্রেপ্তারের তথ্য ও তালিকা প্রদর্শন করতে হবে।

সাক্ষী ও ভিকটিমের সুরক্ষায় আদালত প্রয়োজনীয় আদেশ দিতে পারবে। আদালত সাক্ষীর প্রয়োজনীয় খরচ দিতে পারবে।

এক মামলায় পুলিশ রিমান্ড কোনোভাবে ১৫ দিনের বেশি দেয়া যাবে না, আগে আনলিমিটেড দেওয়ার সুযোগ ছিল।

 মিথ্যা মামলা প্রমাণিত হলে বাধ্যতামূলক সাজা দিতে হবে এবং এক্ষেত্রে অর্থদণ্ড বৃদ্ধি করে সর্বোচ্চ এক লাখ টাকা করা হয়েছে।
#

                                                   Number: 307
1,262 Mobile Court Drives Conducted Nationwide to Curb Pollution
Over BDT 250 Million in Fines Imposed

Dhaka, 24 July 2025:


The Department of Environment (DoE), under the Ministry of Environment, Forest and Climate Change, has taken a firm stance against environmental pollution and conducted a total of 1,262 mobile court drives across the country from 2 January to 24 July 2025. The drives targeted air, noise, water, and solid waste pollution, illegal use of banned polythene, hazardous lead and battery recycling, wetland encroachment, unauthorized brick kilns, and tire pyrolysis factories.


During this period, a total of 3,063 cases were filed, resulting in the collection of BDT 257,595,800 in fines. A total of 484 illegal brick kiln chimneys were demolished, leading to complete shutdowns, while 216 more were issued strict closure directives. Additionally, raw bricks from 133 kilns were destroyed.

Sixteen illegal polythene factories had their utility services disconnected and were sealed. Utility services (electricity/gas) to 98 polluting establishments were cut off. Two individuals received one-month imprisonment without labor, and equipment for smelting lead/batteries—amounting to eight truckloads—were seized from six factories and the establishments were shut down.

Since 3 November 2024, the DoE has conducted 496 mobile court drives against banned polythene, filing 929 cases and collecting BDT 6,879,100 in fines. A total of 251.54 kg of banned polythene was seized, and 16 more factories were sealed and disconnected from utility services.

Today the DoE conducted a mobile court in the Kuril Bishwa Road area of Dhaka against vehicles emitting excessive black smoke. Four cases were filed, resulting in fines totaling BDT 15,000, and several drivers were issued warnings.

Under the Noise Pollution (Control) Rules, 2006, five mobile court drives were conducted in Dhaka, Jashore, Rajbari, and Khulna, filing 19 cases and imposing fines amounting to BDT 26,500. Twenty-seven hydraulic horns were confiscated.
In Mymensingh, a mobile court imposed a BDT 100,000 fine for violating the Air Pollution Control Rules, 2022.

At the same day, a mobile court in Narayanganj fined two cases BDT 5,000 for producing, selling, and distributing banned polythene and seized 9 kg of polythene. Super shop owners, retailers, and the general public were issued awareness messages about the legal ban on polythene.
#

তথ্যবিবরণী                                                                                                          নম্বর: ৩০৬
দূষণ নিয়ন্ত্রণে ১ হাজার ২৬২টি মোবাইল কোর্ট অভিযান
২৫ কোটি টাকার অধিক জরিমানা
ঢাকা, ৯ শ্রাবণ (২৪ জুলাই):

পরিবেশ সংরক্ষণে কঠোর অবস্থান গ্রহণ করে পরিবেশ অধিদপ্তর ২০২৫ সালের ২ জানুয়ারি থেকে ২৪ জুলাই পর্যন্ত দেশব্যাপী মোট ১ হাজার ২৬২টি মোবাইল কোর্ট পরিচালনা করেছে। এসব অভিযানে বায়ু, শব্দ, জল ও কঠিনবর্জ্য দূষণ, নিষিদ্ধ পলিথিন ব্যবহার, ঝুঁকিপূর্ণ সীসা ও ব্যাটারি-সাইক্লিং, জলাশয় ভরাট, অবৈধ ইটভাটা ও টায়ার পাইরোলাইসিস কারখানার বিরুদ্ধে ব্যবস্থা নেওয়া হয়।

এই সময়কালে সর্বমোট ৩ হাজার ৬৩টি মামলার মাধ্যমে ২৫ কোটি ৭৫ লাখ ৯৫ হাজার ৮০০ টাকা জরিমানা আদায় করা হয়। ৪৮৪টি অবৈধ ইটভাটার চিমনি ভেঙে দিয়ে কার্যক্রম সম্পূর্ণরূপে বন্ধ করা হয় এবং আরো ২১৬টি ইটভাটার বিরুদ্ধে কঠোর নির্দেশনা জারি করা হয়। ধ্বংস করা হয় ১৩৩টি ইটভাটার কাঁচা ইট।

একইসাথে, ১৬টি পলিথিন কারখানার সেবা সংযোগ বিচ্ছিন্ন ও কারখানাগুলো সিলগালা করা হয়। মোট ৯৮টি দূষণকারী প্রতিষ্ঠানের বিদ্যুৎ বা গ্যাস সংযোগ বিচ্ছিন্ন করা হয়েছে। এছাড়া ২ জনকে এক মাসের বিনাশ্রম কারাদণ্ড প্রদান এবং ৬টি প্রতিষ্ঠান থেকে ৮ ট্রাক সীসা ও ব্যাটারি গলানোর যন্ত্রপাতি জব্দ করে কারখানাগুলো বন্ধ করে দেওয়া হয়েছে।

নিষিদ্ধ ঘোষিত পলিথিনবিরোধী অভিযানে ২০২৪ সালের ৩ নভেম্বর থেকে এখন পর্যন্ত ৪৯৬টি মোবাইল কোর্ট পরিচালনা করে ৯২৯টি প্রতিষ্ঠানের বিরুদ্ধে ব্যবস্থা নিয়ে ৬৮ লাখ ৭৯ হাজার ১০০ টাকা জরিমানা আদায় করা হয়েছে এবং জব্দ করা হয়েছে ২৫১ দশমিক  ৫৪ কেজি পলিথিন। ১৬টি পলিথিন উৎপাদনকারী কারখানার সেবা সংযোগ বিচ্ছিন্ন ও সিলগালা করা হয়েছে।

আজ ঢাকার কুড়িল বিশ্বরোড এলাকায় কালো ধোঁয়ার বিরুদ্ধে মোবাইল কোর্ট পরিচালনা করে ৪টি মামলায় ১৫ হাজার টাকা জরিমানা আদায় করা হয় এবং কয়েকজন চালককে সতর্ক করা হয়।

শব্দ দূষণ নিয়ন্ত্রণ বিধিমালা ২০০৬ অনুযায়ী ঢাকাসহ যশোর, রাজবাড়ী ও খুলনায় মোট ৫টি মোবাইল কোর্টে ১৯টি মামলার মাধ্যমে ২৬ হাজার ৫০০ টাকা জরিমানা আদায় এবং ২৭টি হাইড্রোলিক হর্ন জব্দ করা হয়।

বায়ুদূষণ নিয়ন্ত্রণ বিধিমালা ২০২২ অনুযায়ী ময়মনসিংহ জেলায় ১টি মোবাইল কোর্ট ১টি মামলায় ১ লাখ টাকা জরিমানা আদায় করে।

একই দিনে নারায়ণগঞ্জে পলিথিনবিরোধী অভিযানে ২টি মামলায় ৫ হাজার টাকা জরিমানা এবং ৯ কেজি নিষিদ্ধ পলিথিন জব্দ করা হয়। অভিযানে সুপারশপ ও দোকানমালিকসহ জনগণকে সতর্কবার্তাও প্রদান করা হয়।

পরিবেশ অধিদপ্তর জানিয়েছে, দেশের পরিবেশ রক্ষায় এ ধরনের অভিযান অব্যাহত থাকবে।
#

তথ্যবিবরণী                                                                                                           নম্বর: ৩০৫ 

সরকারি ও বেসরকারি খাতের সমন্বয় চামড়া শিল্পের উন্নয়নে গুরুত্বপূর্ণ ভূমিকা রাখবে

                                                                                    - শিল্প উপদেষ্টা
ঢাকা, ৯ শ্রাবণ (২৪ জুলাই):

শিল্প উপদেষ্টা আদিলুর রহমান খান বলেছেন, পরিবেশবান্ধব ট্যানারি ব্যবস্থা, আধুনিক মেশিনারিজ ও প্রযুক্তির ব্যবহার, দক্ষ মানবসম্পদ এবং সরকারি ও বেসরকারি খাতের সমন্বয় চামড়া শিল্পের উন্নয়নে গুরুত্বপূর্ণ ভূমিকা রাখবে। 
উপদেষ্টা আদিলুর রহমান খান আজ ঢাকায় ইন্টারন্যাশনাল কনভেনশন সিটি বসুন্ধরায় 9th Bangladesh Leather & Footwear Expo (BLF) - 2025 এর উদ্বোধন অনুষ্ঠানে একথা বলেন।

উপদেষ্টা বলেন, বাংলাদেশের দ্বিতীয় বৃহত্তম রপ্তানিমুখী শিল্প জাতীয় অর্থনীতিতে গুরুত্বপূর্ণ ভূমিকা রাখার পাশাপশি লাখো মানুষের কর্মসংস্থানের সুযোগ তৈরি করছে। চামড়া, ফুটওয়্যার এবং চামড়াজাত পণ্যে মূল্য সংযোজনের সুযোগ বেশি। এই খাতে ব্যাকোয়ার্ড লিংকেজ ও ফরওয়ার্ড লিংকেজের ব্যাপক সম্ভাবনা রয়েছে। এই শিল্পে ২০৩০ সাল নাগাদ ৩৫-৪০ লাখ জনবলের কর্মসংস্থানের সুযোগ সৃষ্টি এবং ১২ দশমিক ৫০ বিলিয়ন ইউএস ডলার মূল্যমানের লেদার, লেদারগুডস্ এবং ফুটওয়্যার উৎপাদন ও রপ্তানি করার সম্ভাবনা রয়েছে।

শিল্প উপদেষ্টা তার বক্তব্যের শুরুতেই মাইলস্টোন কলেজে প্রশিক্ষণ বিমান বিধ্বস্তের মর্মান্তিক দুর্ঘটনায় নিহতদের প্রতি গভীর শোক জ্ঞাপন এবং শোকসন্তপ্ত পরিবারের প্রতি গভীর সমবেদনা ও আহতদের দ্রুত সুস্থতা কামনা করেন।

শিল্প উপদেষ্টা আরো বলেন, এই মেলা উদ্যোক্তা, রপ্তানিকারক ও বিদেশি ক্রেতাদের মধ্যে একটি শক্তিশালী সেতুবন্ধন তৈরি করবে, যা বাংলাদেশের আর্ন্তজাতিক বাণিজ্য সম্প্রসারণ ও রপ্তানি আয় বৃদ্ধির সহায়ক হবে।

বাংলাদেশ ট্যানার্স এসোশিয়েশনের চেয়ারম্যান শাহিন আহমেদের সভাপতিত্বে বক্তব্য রাখেন বিসিক চেয়ারম্যান মো: সাইফুল ইসলাম, বাণিজ্য মন্ত্রণালয়ের যুগ্মসচিব বেবী রাণী কর্মকার, ট্যানার্স এসোসিয়েশনের সেক্রেটারি জেনারেল মো: মিজানুর রহমান ও মোহাম্মদ আলী বাপ্পী।

তিন দিনব্যাপী (২৪-২৬ জুলাই) 9th Bangladesh Leather & Footwear Expo - 2025 তে ১৪টি দেশের বিভিন্ন কোম্পানি ও প্রতিষ্ঠান ১৪৮টি স্টল নিয়েছে। এই মেলায় আধুনিক ট্যানিং ও ফিনিশিং মেশিনারিজ, চামড়া, চামড়াজাত পণ্যসামগ্রী ও যন্ত্রাংশ এবং ট্যানারির প্রযুক্তি প্রদর্শিত হচ্ছে।

#

কোভিড-১৯ সংক্রান্ত সর্বশেষ প্রতিবেদন
ঢাকা, ৯ শ্রাবণ (২৪ জুলাই):

          স্বাস্থ্য অধিদপ্তরের তথ্যানুযায়ী গতকাল বুধবার সকাল ৮টা থেকে আজ বৃহস্পতিবার সকাল ৮টা পর্যন্ত ২৪ ঘণ্টায় দেশে ৩ জনের শরীরে করোনা সংক্রমণ পাওয়া গেছে। এ সময় ১২৩ জনের নমুনা পরীক্ষা করা হয়েছে। নমুনা পরীক্ষার বিপরীতে রোগী শনাক্তের হার ২ দশমিক ৪০ শতাংশ।

          গত ২৪ ঘণ্টায় কোভিড-১৯ আক্রান্ত হয়ে কেউ মৃত্যুবরণ করেননি। জানুয়ারি ২০২৫ হতে এ পর্যন্ত ২৮ জন এবং ২০২০ সালে করোনা মহামারি শুরুর পর থেকে এ পর্যন্ত ২৯ হাজার ৫২৭ জন করোনায় মৃত্যুবরণ করেছেন।

#

তথ্যবিবরণী                                                                               
                           নম্বর: ৩০৩

দেশের স্বার্থ ক্ষুন্ন করে কোনো কাজ করা হবে না 

                 -বাণিজ্য উপদেষ্টা
ঢাকা, ৯ শ্রাবণ (২৪ জুলাই):  
মার্কিন যুক্তরাষ্ট্রের শুল্ক আরোপ বিষয়ে বাংলাদেশের স্বার্থ ক্ষুন্ন হয় এমন কোনো কাজ করা হবে না বলে জানিয়েছেন বাণিজ্য উপদেষ্টা শেখ বশিরউদ্দীন। সচিবালয়ে বাণিজ্য মন্ত্রণালয়ে আজ সাংবাদিকদের বিভিন্ন প্রশ্নের জবাবে তিনি এ কথা বলেন।

উপদেষ্টা বলেন, যুক্তরাষ্ট্রের বাণিজ্যমন্ত্রীকে এ বিষয়ে চিঠি দেওয়া হয়েছে। সক্ষমতার ভিত্তিতে আমাদের যা করণীয় চিঠিতে সেটা তুলে ধরা হয়েছে। এখন আমরা জবাব ও আমন্ত্রণের অপেক্ষায় আছি। এ বিষয়ে আমাদের কর্মকাণ্ডের কোনো স্থবিরতা নেই। 
ব্যবসায়ীদের পক্ষ থেকে লবিস্ট নিয়োগের বিষয়ে জানতে চাওয়া হলে উপদেষ্টা বলেন, এটা ব্যবসায়ীদের এখতিয়ার। সরকারের পক্ষ থেকে কোনো লবিস্ট নিয়োগ করা হয়নি। তিনি বলেন, আমরা অনলাইন মিটিংয়ের জন্য একটা সিডিউল চেয়েছি। এই মিটিংয়ের উপর ভিত্তি করে আমরা পরবর্তী কর্মকাণ্ড নির্ধারণ করবো। 

#

                           নম্বর: ৩০২

নারায়ণগঞ্জে গ্যাস সংযোগের অবৈধ বিতরণ লাইন বিচ্ছিন্ন
ঢাকা, ৯ শ্রাবণ (২৪ জুলাই):  
নারায়ণগঞ্জের সোনারগাঁওয়ে গতকাল গ্যাস সংযোগের সাড়ে তিন কিলোমিটার অবৈধ বিতরণ লাইন উৎস পয়েন্ট থেকে বিচ্ছিন্ন করা হয়। এছাড়া, আনুমানিক ৮৩০টি অবৈধ আবাসিক বার্নার বিচ্ছিন্ন এবং বিভিন্ন সাইজের পাইপ জব্দ ও বিনষ্ট করা হয়। জ্বালানি ও খনিজসম্পদ মন্ত্রণালয়ের নির্বাহী ম্যাজিস্ট্রেটের নেতৃত্বে এ উচ্ছেদ অভিযান পরিচালনা করা হয়।  

এছাড়া, ফতুল্লার কাশীপুরে পরিচালিত অভিযানে মেসার্স ক্রোনি এপারেলস লিমিটেডের অবৈধ গ্যাস সংযোগের বাইপাস লাইন উৎস পয়েন্ট থেকে বিচ্ছিন্ন করা হয়। প্রতিষ্ঠানটির অবৈধ গ্যাস ব্যবহারের সংযোগ পূর্বেও একাধিকবার বিচ্ছিন্ন করা হয়েছিলো এবং তাদের বিরুদ্ধে মামলা চলমান রয়েছে।
অবৈধ গ্যাস সংযোগের বিরুদ্ধে সরকারের জিরো টলারেন্স নীতি বজায় রেখে এই অভিযান পরিচালনা করা হয়। জনস্বার্থে এ ধরনের অভিযান অব্যাহত থাকবে।
#

নম্বর: ৩০১  

আগামীকাল ইসলামিক ফাউন্ডেশনের জাতীয় চাঁদ দেখা কমিটির সভা
ঢাকা, ৯ শ্রাবণ (২৪ জুলাই):

১৪৪৭ হিজরি সনের পবিত্র সফর মাসের চাঁদ দেখার সংবাদ পর্যালোচনা ও সিদ্ধান্ত গ্রহণের জন্য আগামীকাল ২৫ জুলাই সন্ধ্যা ৭.০০ টায় ইসলামিক ফাউন্ডেশন বায়তুল মুকাররম সভাকক্ষে জাতীয় চাঁদ দেখা কমিটির সভা অনুষ্ঠিত হবে। সভায় সভাপতিত্ব করবেন ধর্ম বিষয়ক উপদেষ্টা ড. আ ফ ম খালিদ হোসেন।

বাংলাদেশের কোথাও সফর মাসের চাঁদ দেখা গেলে নিম্নোক্ত টেলিফোন ও ফ্যাক্স নম্বরে অথবা সংশ্লিষ্ট জেলার জেলা প্রশাসক অথবা উপজেলা নির্বাহী অফিসারকে জানানোর অনুরোধ করা হলো। টেলিফোন নম্বর: ০২-২২৩৩৮১৭২৫, ০২-৪১০৫০৯১২, ০২-৪১০৫০৯১৬ ও ০২-৪১০৫০৯১৭। ফ্যাক্স নম্বর: ০২-২২৩৩৮৩৩৯৭ ও ০২-৯৫৫৫৯৫১।

